
Themelimi i Dhomave të Specializuara të Kosovës dhe Zyrës së Prokurorit të 

Specializuar 

 

Si erdhi deri tek krijimi i Dhomave të Specializuara të Kosovës dhe Zyrës së Prokurorit të 

Specializuar? 

Në kuadër të projektit ‘Monitorimi i punës dhe i seancave gjyqësore të Dhomave të Specializuara 

të Kosovës dhe Zyrës së Prokurorit të Specializuar dhe Përfshirja e Rinisë në Sektorin e Drejtësisë’, 

Fondi për të Drejtën Humanitare Kosovë (FDHK) e ka përpiluar analizën e cila e shtjellon 

zanafillën e krijimit të Dhomave të Specializuara dhe të Zyrës së Prokurorit të Specializuar.  

Dhomat e Specializuara të Kosovës (DHSK) paraqesin një gjykatë brenda sistemit të drejtësisë së 

Kosovës, dhe, së bashku me Zyrën e Prokurorit të Specializuar (ZPS), janë mekanizëm i veçantë 

dhe i përkohshëm brenda këtij sistemi. Ky mekanizëm ka juridiksion specifik mbi krimet kundër 

njerëzimit dhe krimet e luftës, të cilat dyshohet të kenë filluar apo të jenë kryer në Kosovë, nga 1 

janari i vitit 1998 deri më 31 dhjetor të vitit 2000. Përveç krimeve të lartcekura, këto Dhoma kanë 

juridiksion edhe mbi krime të tjera të parapara në Kodin Penal të Republikës së Kosovës (2012), 

në rastet kur ato ndërlidhen me veprat penale kundër administrimit të drejtësisë dhe ato të 

procedurave zyrtare.1 

 

Procedimi i krimeve të luftës në Kosovë 

Në hetimin dhe gjykimin e krimeve të luftës dhe krimeve kundër njerëzimit në Kosovë ishin 

kompetentë: Tribunali Penal Ndërkombëtarë për ish Jugosllavinë (TPNJ), i cili ka pushuar së 

ekzistuari në dhjetor të vitit 2017; gjykatat vendore të Kosovës, duke përfshirë misionet e UNMIK-

ut (2000-2008) dhe EULEX -it (2009-2018). 

Që nga qershori i vitit 2014, Prokuroria Speciale e Republikës së Kosovës (PSRK) gradualisht ka 

filluar që të pranojë rastet e krimeve të luftës nga misioni i EULEX-it, kurse në maj të vitit 2015 

në kuadër të PSRK është krijuar Departamenti për krimet e luftës. 

Me përfundimin e mandatit ekzekutiv të EULEX-it, nga qershori i vitit 2018, PSRK ka mandat 

ekzekutiv mbi hetimin e krimeve të luftës në Kosovë. Për trajtimin e aktakuzave, të cilat ngrihen 

nga PSRK-ja, kompetent është Departamenti Special në kuadër të Gjykatës Themelore në 

Prishtinë. 

 

Publikimi i librit të Carla Del Ponte-s 

Zanafilla për krijimin e një mekanizmi të tillë, ka filluar në prill të vitit 2008, kur Carla Del Ponte, 

ish-Kryeprokurorja e Tribunalit Penal Ndërkombëtar për Jugosllavinë (TPNJ), si bashkë-autore 

me Chuck Sudetic, botoi një libër kujtimesh mbi përvojat që kishte pasur brenda Tribunalit. Ky 

                                                           
1 Ligji Nr. 05/L-053 për Dhomat e Specializuara dhe Zyrën e Prokurorit të Specializuar, 2015, neni 15 (2), Krime të 

tjera sipas së drejtës së Kosovës, fq.9, https://gzk.rks-gov.net/ActDocumentDetail.aspx?ActID=11036  

https://gzk.rks-gov.net/ActDocumentDetail.aspx?ActID=11036

libër fillimisht u publikua në gjuhën italiane ‘La caccia - Io e i criminali di guerra’, e më pas edhe 

në gjuhën angleze ‘The Hunt: Me and the War Criminals’2. Publikimi i këtij libri u bë gati dhjetë 

vite pas përfundimit të konfliktit të armatosur 1998-1999 në Kosovë dhe përmbante pretendime që 

ngjallën shumë reagime. Carla Del Ponte, në librin e saj pretendonte se gjatë dhe pas periudhës së 

konfliktit të armatosur në Kosovë, kishte pasur trafikim të organeve njerëzore që ishin marrë nga 

një numër i caktuar i të burgosurve, të cilat dyshohej se ishin kryer nga pjesëtarë të Ushtrisë 

Çlirimtare të Kosovës (UÇK).3  

Në po të njëjtin vit të publikimit të librit të saj, përkatësisht më 15 Prill 2008, Konstantin Kosachev, 

përfaqësues i Rusisë në Asamblenë Parlamentare të Këshillit të Evropës (APKE)4, bëri propozimin 

për rezolutë referuar Komisionit për Çështjet Ligjore dhe të Drejtat e Njeriut. Ky propozim 

fillimisht nuk është diskutuar në Asamble, por u nënshkrua nga përfaqësues të disa shteteve si: 

Rusia, Serbia, Belgjika, Hungaria, Zvicra, Mbretëria e Bashkuar, Polonia, Holanda, Suedia, 

Ukraina, Portugalia, Qipro, Finlanda, Azerbajxhani dhe Gjeorgjia.5 Propozimi përmbante 

pretendimet për domosdoshmërinë e Asamblesë që t'i kushtojë vëmendje fakteve të trajtimit 

çnjerëzor të njerëzve dhe trafikimit të paligjshëm të organeve në Kosovë, siç ishin përshkruar në 

librin nga Carla Del Ponte. “Anëtarët e Asamblesë janë të bindur se krime të tilla monstruoze 

meritojnë dënimin më të fortë në emër të popujve evropianë, të mbledhur në Këshillin e Evropës 

në qëllimin e përbashkët për mbrojtjen dhe zbatimin e idealeve dhe parimeve, që janë vlerat e tyre 

të përbashkëta“6 - thuhet në këtë propozim të deputetëve që e nënshkruan. 

 

Raporti i Dick Marty-t 

Pas këtij propozimi, Komisioni për Çështjet Ligjore dhe të Drejtat e Njeriut i APKE-së vendosi që 

të dërgoj përfaqësuesin e saj në Kosovë, përkatësisht raportuesin special Dick Marty, i cili 

fillimisht shërbeu si zëvendës përfaqësues i Zvicrës në Parlamentin e Asamblesë prej vitit 1998 

deri ne vitin 2003, e më pas si përfaqësues i rregullt prej vitit 2003 deri në vitin 2012.7 Marty i 

takonte partisë ‘Aleanca e Liberalëve dhe Demokratëve për Evropën’. Ai u mandatua në gusht të 

vitit 2008, për të parë nga afër nëse ekzistonin pretendimet për shkeljet e të drejtave të njeriut, që 

thuhej të jenë kryer në Kosovë, gjatë dhe pas konfliktit të armatosur. Kjo nuk nënkuptonte që do 

të kryhej një hetim penal pasi që nuk kishin autorizim për një hetim te tillë, por, sidoqoftë, do të 

kryhej një vëzhgim për së afërti nga përfaqësuesi i APKE-së. Misioni i Dick Marty-t nuk u prit aq 

mirë në Kosovë. Që nga fillimi u shoqërua nga polemika të shumta duke pasur parasysh se Marty 

                                                           
2 C.Del Ponte dhe Ch.Sudetic, The Hunt: Me and the War Criminals, Italia, 2008 
3 Ibid. 
4 Këshilli i Evropës është një organizatë ndërkombëtare, e cila promovon të drejtat e njeriut, demokracinë dhe 

sundimin e ligjit. Përbëhet nga 47 shtete anëtare dhe ka dy organe: Asamblene Parlamentare (APKE) dhe Këshillin e 

Ministrave.  
5 Mocion për një rezolutë | Dok. 11574 “Trajtimi çnjerëzor i njerëzve dhe trafikimi i paligjshëm i organeve njerëzore 

në Kosovë”, Asambleja Parlamentare e Këshillit të Evropës, 2008 http://assembly.coe.int/nw/xml/XRef/Xref-

XML2HTML-en.asp?fileid=11868&lang=en  
6 Ibid , par. 3. 
7 APKE, Anëtarët e Këshillit të shteteve Radikale-demokratike, https://pace.coe.int/en/members/4023/marty?# 

http://assembly.coe.int/nw/xml/XRef/Xref-XML2HTML-en.asp?fileid=11868&lang=en
http://assembly.coe.int/nw/xml/XRef/Xref-XML2HTML-en.asp?fileid=11868&lang=en
https://pace.coe.int/en/members/4023/marty?

kishte kritikuar njohjen e shpejtë të pavarësisë së Kosovës nga Zvicra, para marrjes së misionit të 

tij në Kosovë.8  

Vëzhgimet përfunduan në vitin 2010 dhe raporti i përpiluar nga Dick Marty u titullua "Trajtimi 

çnjerëzor i personave dhe trafikimi i paligjshëm i organeve në Kosovë”. Në bazë të vëzhgimeve 

nga përfaqësuesi i Asamblesë, indikacione të shumta kishin konfirmuar se disa serbë dhe disa 

kosovarë shqiptarë ishin mbajtur të mbyllur në vende të ndalimit, nën kontrollin e UÇK-së, në veri 

të Shqipërisë dhe i ishin nënshtruar trajtimit çnjerëzor dhe degradues, para se të zhdukeshin 

përfundimisht9. Nga pikëpamja e të drejtës ndërkombëtare humanitare, ajo çfarë e shqetësonte 

Asamblenë Parlamentare më së shumti ishte çështja e personave të zhdukur. Këto vende të ndalimit 

ishin rajone në territorin e Republikës së Shqipërisë, të cilat përfshinin Kukësin, Burrelin, Rripen, 

Cahanin, Bicajn, Durrësin dhe Fushë-Krujën. Në bazë të raportit të tij, Dick Marty konsideronte 

se udhëheqësit e Grupit të Drenicës mbajnë përgjegjësinë më të madhe për drejtimin e rrjetit ad-

hoc të qendrave të ndalimit të UÇK-së në territorin e Shqipërisë dhe për përcaktimin e fatit të të 

ndaluarve që mbaheshin në ato ambiente.10 Me theks të veçantë përmendet “Shtëpia e K.”, apo e 

njohur si “Shtëpia e Verdhë”, e cila ndodhej në Rripe dhe njëkohësisht kishte qenë subjekt i një 

vizite të mëhershme nga ekspertët mjeko-ligjorë të UNMIK/TPNJ në vitin 2004, pasi ishte 

identifikuar nga gazetarë hulumtues. Raporti i Dick Marty-t, ndër të tjera përmbante edhe të 

gjetura, të cilat pretendonin se gjatë periudhës menjëherë pas përfundimit të konfliktit të armatosur, 

para se forcat ndërkombëtare të ishin në gjendje të merrnin kontrollin e rajonit dhe të rivendosnin 

rendin dhe ligjin, disa të ndaluarve u ishin hequr organet në një klinikë në territorin shqiptar, pranë 

Fushë-Krujës, të cilat më pas do të dërgoheshin jashtë vendit për transplantim.11 

Ky raport, fillimisht u paraqit para Komisionit për Çështjet Ligjore dhe të Drejtat e Njeriut me 

datën 7 janar 2011, e më pas më datën 25 janar 2011 u debatua në Asamblenë Parlamentare dhe u 

votua rezoluta 1782 (2011), me të cilën u adoptua raporti i APKE-së, gjatë sesionit të katërt të 

votimit, në të cilin 166 deputetë votuan pro rezolutës, 8 kundër, dhe 14 abstenuan. Deputetët që 

votuan kundër kësaj rezolute ishin kryesisht nga Shqipëria, Turqia, Britania e Madhe dhe një 

deputete nga Gjeorgjia.12  

Ashtu si misioni i Dick Marty-t, as raporti i tij nuk u prit mirë nga popullsia dhe qeveria në Kosovë. 

Kryeministri i Kosovës në atë periudhë, Hashim Thaçi, në një deklaratë tha se ndjehet shumë i 

ofenduar nga akuzat e pabaza, kundër tij e, mbi të gjitha, kundër vendit e popullit të tij. Raportin 

e APKE-së, Thaçi e konsideronte si një "propagandë me qëllim të keq"13. Këtë deklaratë e kishte 

                                                           
8 A.Raxhimi, Balkan Transitional Justice, Dick Marty, Hetues i diskutueshëm, 16 dhjetor 2010, 

https://balkaninsight.com/2010/12/16/dick-marty-controversial-investigator/  
9 Raporti i Dick Marty-t, 2011, ‘Trajtimi çnjerëzor i njerëzve dhe trafikimi i paligjshëm i organeve njerëzore në 

Kosovë’, Asambleja Parlamentare e Këshillit të Evropës, Komisioni për Çështjet Ligjore dhe të Drejtave të Njeriut, 

par. 1, ‘summary’. http://assembly.coe.int/nw/xml/XRef/Xref-XML2HTML-en.asp?fileid=12608&lang=en  
10 Ibid. 
11 Ibid.  
12 Votimi i rezolutës - Dok. 12462, ‘Trajtimi çnjerëzor i njerëzve dhe trafikimi i paligjshëm i organeve njerëzore në 

Kosovë’, Asambleja Parlamentare e Këshillit të Evropës, 2011, https://pace.coe.int/en/votes/33736 
13 The Guardian, Kosovo's prime minister denies 'mafia' claims, 17 dhjetor 2010,  

https://www.theguardian.com/world/2010/dec/17/kosovo-pm-denies-mafia-claims  

https://balkaninsight.com/2010/12/16/dick-marty-controversial-investigator/
http://assembly.coe.int/nw/xml/XRef/Xref-XML2HTML-en.asp?fileid=12608&lang=en
https://pace.coe.int/en/votes/33736
https://www.theguardian.com/world/2010/dec/17/kosovo-pm-denies-mafia-claims

mbështetur edhe Presidenti i Shqipërisë në atë periudhë, Bamir Topi, i cili tha se ai raport nuk 

përmbante asnjë "provë bindëse".14 

Pas miratimit të këtij raporti, përmes rezolutës 1782 (2011), APKE e konsideronte se para vetes 

kishte një çështje shumë të rëndësishme, që nuk duhet neglizhuar. Me këtë rast, Asambleja 

Parlamentare ftoi të gjitha shtetet anëtare të Unionit Evropian, shtetet e tjera kontribuuese, si dhe 

EULEX-in, që të alokojnë të gjitha mjetet e nevojshme për t’u marrë me rolin jashtëzakonisht 

kompleks dhe të rëndësishëm. EULEX-i është mision i Unionit Evropian për sundimin e ligjit në 

Kosovë, i vendosur pas UNMIK-ut. Krahas obligimit të EULEX-it për të filluar hetimet, ky mision 

u angazhua edhe për vendosjen e programeve për mbrojtjen e dëshmitarëve.15 

 

Task Forca Hetimore Speciale 

EULEX-i ndërmori përgjegjësinë për rastin dhe krijoi një Task Forcë Hetimore Speciale (TFHS), 

ku Prokurorët e zgjedhur do të merreshin ekskluzivisht vetëm me këtë çështje. Kjo Task Forcë u 

vendos në Bruksel dhe përbëhej nga stafi i përzgjedhur i EULEX-it, ku për shkak te 

konfidencialitetit dhe llojit të hetimeve, TFHS-ja përbëhej vetëm nga stafi ndërkombëtar. 

Paralelisht me fillimin e procesit të hetimeve, EULEX-i forcoi edhe programin e tij të sigurisë së 

dëshmitarëve.16 

TFHS-ja ishte e financuar nga Unioni Evropian dhe kishte mandatin të hetonte individë për krimet 

e pretenduara në raportin e Dick Marty-t dhe, nëse ishte e nevojshme, për të ndjekur penalisht 

personat për krimet e pretenduara në atë raport. Hetimet filluan në vitin 2011, ndërsa 

Kryeprokurori i parë i TFHS-së ishte Clint Williamson, ish-ambasador i SHBA-së për çështje të 

krimeve të luftës. Williamson shërbeu ne TFHS nga tetori 2011 deri në gusht 2014 dhe në maj të 

vitit 2015 në këtë post erdhi David Schwendiman.  

Në një komunikatë për media të dhënë në korrik të vitit 2014 në Bruksel, Kryeprokurori i TFHS-

së, Williamson, deklaroi se hetimi i zhvilluar kishte përparuar deri në atë pikë sa që ai ishte i 

përgatitur të shpallë të gjeturat. Sipas tij, ato përputheshin në masë të madhe me raportin e vitit 

2011 të Këshillit të Evropës. Kryeprokurori deklaroi se, TFHS-ja kishte gjetur prova bindëse 

kundër ish-zyrtarëve të lartë të caktuar të Ushtrisë Çlirimtare të Kosovës (UÇK), prova të cilat 

pretendonin shkelje të së drejtës ndërkombëtare humanitare, duke përfshirë krime kundër 

njerëzimit dhe krime të luftës. Gjithashtu u theksua që viktimat e këtyre pretendimeve ishin 

kryesisht nga popullsia pakicë në Kosovë, serb, romë dhe të tjerë, por gjithashtu edhe shqiptarë të 

Kosovës. Në deklaratë, më tutje theksohet se individë të caktuar në udhëheqjen e lartë të ish-UÇK-

së duhet të bartin përgjegjësinë për krimet e kryera.17 Sipas tij, TFHS-ja mund të paraqesë aktakuzë 

kundër këtyre individëve vetëm atëherë kur të vendoset një mekanizëm gjyqësor i përshtatshëm. 
                                                           
14 Ibid.  
15 Raporti: “Trajtimi çnjerëzor i njerëzve dhe trafikimi i paligjshëm i organeve njerëzore në Kosovë”, Asambleja 

Parlamentare e Këshillit të Evropës, Komisioni për Çështjet Ligjore dhe të Drejtave të Njeriut, 2011, par. 19 

http://www.assembly.coe.int/nw/xml/XRef/Xref-XML2HTML-en.asp?fileid=17942&lang=en  
16 Raporti i Sekretarit të Përgjithshëm mbi Misionin e Administratës së Përkohshme të Kombeve të Bashkuara në 

Kosovë, 2011, fq. 17-18 https://undocs.org/S/2011/514  
17 Njoftim për shtyp i Task Forcës Hetimore Speciale (TFHS), Deklaratë nga Kryeprokurori i TFHS mbi gjetjet 

hetimore: http://www.hlc-rdc.org/wp-content/uploads/2014/07/Press_release_EN.pdf  

http://www.assembly.coe.int/nw/xml/XRef/Xref-XML2HTML-en.asp?fileid=17942&lang=en
https://undocs.org/S/2011/514
http://www.hlc-rdc.org/wp-content/uploads/2014/07/Press_release_EN.pdf

Kjo nënkuptonte që një mekanizëm i tillë do ta mundësonte një gjyq të pavarur, të paanshëm dhe 

transparent, i cili do t’u ofronte siguri dëshmitarëve.18  

 

Shkëmbimi i letrave 

Më 4 shtator 2012, Presidentja e Kosovës në atë kohë, Atifete Jahjaga dhe ish-Përfaqësuesja e 

Lartë nga Këshilli i Bashkimi Evropian shkëmbyen letra në lidhje me mandatin e Misionit të 

EULEX-it në Kosovë. Në letrën e saj drejtuar Përfaqësueses së Lartë, Presidentja e Kosovës 

konfirmoi se TFHS-ja do ta vazhdojë punën deri në njoftimin e Kosovës nga Këshilli i Bashkimit 

Evropian për përmbylljen e hetimeve ose procedurave që janë rrjedhojë e tyre. 

Më 7 shtator 2012, me Ligjin nr. 04/L-148, Kuvendi i Kosovës ratifikoi Shkëmbimin e Letrave të 

përmendura më lartë si marrëveshje ndërkombëtare mes Kosovës dhe BE-së.  

Me 14 prill 2014, Presidentja e Republikës së Kosovës dhe Përfaqësuesja e Lartë shkëmbyen letra. 

Në letrën e saj drejtuar Përfaqësueses së lartë, Presidentja e Kosovës deklaroi se nëse TFHS-ja 

rezulton me aktakuzë dhe procedura gjyqësore, atëherë duhet të sigurohet një mjedis i 

përshtatshëm, përkatësisht një gjykatë e specializuar brenda sistemit gjyqësor të Kosovës, si dhe 

një zyrë e specializuar prokurorie, të cilat do të zhvendosen në një shtet të tretë, në bazë të një 

marrëveshje me atë shtet pritës. Ndër të tjera, ajo deklaroi se puna dhe mandati i deleguar për të 

siguruar operimin e dhomave të lartpërmendura gjyqësore dhe prokurorive speciale do të vazhdojë 

deri në momentin kur Kosova merr njoftimin nga Këshilli i Bashkimit Evropian që hetimet kanë 

përfunduar, si dhe çdo procedurë nga dhomat gjyqësore që rezultojnë nga ato hetime, të kenë 

përfunduar.19  

 

Kësaj letre iu përgjigj Baronesha Catherine Ashton, ku, ndër të tjera, thekson se TFHS-ja dhe 

çfarëdo procedure gjyqësore, që burojnë nga ajo, do të vazhdojë derisa Këshilli i Bashkimit 

Evropian ta njoftojë Kosovën që hetimet dhe procedurat përkatëse janë përmbyllur. Pra, sipas këtij 

shkëmbimi të instrumenteve, mandati kohor i Dhomave të Specializuara dhe Zyrës së Prokurorit 

të Specializuar nuk e kanë një mandat të kufizuar, dhe mandati i tyre përfundon atëherë kur Kosova 

të njoftohet se procedurat përkatëse janë përmbyllur. 

 

Më pas me 23 prill të po të njëjtit vit, me Ligjin nr. 04/L-274 Kuvendi i Republikës së Kosovës, 

ratifikoi Shkëmbimin e Letrave të përmendura më lartë si marrëveshje ndërkombëtare mes 

Kosovës dhe BE-së.  

 

Shkëmbimi i Letrave mes Presidentes Jahjaga dhe Përfaqësueses së Lartë për Politikë të Jashtme 

dhe Siguri të BE-së, ndër të tjera theksonte gatishmërinë e Kosovës për krijimin e një mekanizmi 

special në rast se TFHS-ja rezulton me aktakuzë dhe procedura gjyqësore. Sidoqoftë, një gjë e tillë 

është zyrtarizuar më 3 gusht të vitit 2015, kur Parlamenti i Kosovës miratoi amendamentin e 24 

                                                           
18 Ibid. 
19 Ligji nr. 04/l -274 për ratifikimin e marrëveshjes ndërkombëtare në mes të Republikës së 

Kosovës dhe Bashkimit Evropian mbi Misionin e Bashkimit Evropian për Sundim të Ligjit në Kosovë, 2014, 

https://gzk.rks-gov.net/actdocumentdetail.aspx?actid=9476  

https://gzk.rks-gov.net/ActDocumentDetail.aspx?ActID=9476

me radhë të Kushtetutës të Republikës së Kosovës dhe u votua Ligji për Dhomat e Specializuara 

dhe Zyrën e Prokurorit të Specializuar. Hetimet e TFHS-së zgjatën deri në shtator të vitit 2016, 

kur personeli dhe mandati i TFHS-së i kaluan Zyrës së Prokurorit të Specializuar. 

 

Sa i përket selisë, shteti pritës është përcaktuar të jetë Holanda, përkatësisht qyteti i Hagës. Ky 

qytet njihet të jetë një vatër për gjykatat ndërkombëtare, e kjo ndoshta për shkak të kontributit të 

madh që ka pasur shteti i Holandës në të drejtën ndërkombëtare publike, neutralitetit politik, apo 

edhe gatishmërisë e përvojës së qeverisë holandeze për të marrë përsipër përgjegjësitë e këtij lloji. 

Kjo seli u konfirmua në marrëveshjen e përkohshme në mes të shtetit të Kosovës dhe shtetit të 

Holandës më 26 janar 201620, e më pas edhe me marrëveshjen e tyre finale më 15 shkurt të po të 

njëjtit vit21. Për aq kohë sa do të zgjat ky proces dhe për aq sa ka fonde të mjaftueshme, mandati 

për lokacionin e këtij institucioni në shtetin pritës, do të vazhdohet automatikisht çdo vit.  

 

 

Struktura, funksioni dhe kompetencat 

 

Ligji ne fuqi22, themeloi dhe rregullon organizimin, juridiksionin dhe funksionet e këtij institucioni 

gjyqësor. Në bazë të neneve 12-16 të këtij ligji, Dhomat e Specializuara kanë juridiksion mbi 

krimet kundër njerëzimit dhe krimet e luftës sipas së drejtës ndërkombëtare, të cilat kanë ndodhur 

nga 1 janari i vitit 1998 deri më 31 dhjetor të vitit 2000, dhe krime të tjera sipas Kodit Penal të 

Republikës Kosovës. Sipas kësaj të fundit, ligjet penale materiale në fuqi gjatë juridiksionit kohor 

të Dhomave të Specializuara kanë qenë: Ligji Penal i Republikës Socialiste Federative të 

Jugosllavisë (1976) dhe Ligji Penal i Krahinës Socialiste Autonome të Kosovës (1977) ose çdo 

ligj penal material më i përshtatshëm për të akuzuarit, që ka qenë në fuqi nga viti 1989 deri në vitin 

2000.23 Në bazë të Kodit Penal të Republikës së Kosovës të vitit 2012, Dhomat e Specializuara 

kanë juridiksion mbi disa vepra penale kundër administrimit të drejtësisë si dhe kur ato ndërlidhen 

me procedurat zyrtare dhe zyrtarët e tyre.24 Pra, të akuzuarit para Dhomave të Specializuara, do të 

gjykohen në bazë të legjislacionit të lartpërmendur. 

 

Dhomat e Specializuara kanë juridiksion mbi veprat penale të krimeve të luftës dhe krimeve kundër 

njerëzimit, të cilat kanë filluar apo janë kryer brenda periudhës 1 janar 1998 dhe 31 dhjetor 2000 

në Kosovë. Kjo do të thotë që veprat penale mund të jenë kryer brenda territorit të Kosovës apo të 

kenë filluar dhe të jenë kryer edhe jashtë territorit të Kosovës. 

 

Përpos kësaj Dhomat e Specializuara kanë juridiksion edhe ndaj veprave penale të parapara në 

kapitullin XXXII, nenet 384 – 386, 388, 390-407, dhe kapitullin XXXIII, nenet 409-411, 415, 417, 

                                                           
20 Marrëveshja e përkohshme me shtetin pritës midis Vendeve të Ulëta (Holandës) dhe Kosovës, 26 Janar 2016, 

 https://www.scp-ks.org/sites/default/files/public/trb-2016-12_0.pdf  
21 Marrëveshja me shtetin pritës midis Vendeve të Ulëta (Holandës) dhe Kosovës, 15 shkurt 2016,  

 https://www.scp-ks.org/sites/default/files/public/bwbv0006581-geldend_van_15-02-

2016_tm_heden_zichtdatum_30-11-2016.pdf  
22 Ligji Nr. 05/L-053 për Dhomat e Specializuara dhe Zyrën e Prokurorit të Specializuar, 2015 

 https://gzk.rks-gov.net/ActDocumentDetail.aspx?ActID=11036  
23 Ibid. Neni 15, p.1 (a,b,c).  
24 Ibid. Neni 15, p.2. 

https://www.scp-ks.org/sites/default/files/public/trb-2016-12_0.pdf
https://www.scp-ks.org/sites/default/files/public/bwbv0006581-geldend_van_15-02-2016_tm_heden_zichtdatum_30-11-2016.pdf
https://www.scp-ks.org/sites/default/files/public/bwbv0006581-geldend_van_15-02-2016_tm_heden_zichtdatum_30-11-2016.pdf
https://gzk.rks-gov.net/ActDocumentDetail.aspx?ActID=11036

419, 421, dhe Kapitulli XXXIV, nenet 423-424 të Kodit Penal të Republikës së Kosovë i vitit 

2012, Ligji 04/L-082, kur ato kanë të bëjnë me procedurat zyrtare dhe zyrtarët e tyre. Këto vepra 

penale kryesisht kryhen me rastin e inicimit të procedurave penale ndaj personave të dyshuar apo 

të akuzuar. Pra, këto vepra penale kryesisht nuk hyjnë në periudhën kohore 1 janar 1998 dhe 31 

dhjetor 2000, pasi që ato mund të kryhen me pengimin e procedurës penale, siç mund të jetë 

shembulli i veprave penale: deklarimi i rremë, pengimi i procedurës zyrtare, frikësimi i 

dëshmitarëve gjatë procedurës penale, manipulimi me prova, shkelja e fshehtësisë së procedurës, 

mospërfillja e gjykatës, thirrja për rezistencë etj. 

 

Personat, të cilat mund të akuzohen nga Dhomat e Specializuara, janë persona që kanë 

nënshtetësinë Kosovare dhe të ish-Republikës Jugosllave apo personat të cilat kanë bërë krime 

kundër këtyre personave që kanë nënshtetësi Kosovare apo të ish-Republikës Jugosllave, pra në 

mesin e personave që potencialisht mund të akuzohet nga ZPS primare është që krimet kanë të 

bëjnë me Raportin e Asamblesë së Këshillit të Evropës, të parapara në nenet 12 -16 të Ligjit për 

Dhomat e Specializuara dhe Zyrën e Prokurorit të Specializuar25. 

 

Dhomat e Specializuara ose ZPS-ja mund të urdhërojnë transferimin e procedurave brenda 

juridiksionit të tyre prej çdo prokurori apo gjykate tjetër në territorin e Kosovës tek Dhomat e 

Specializuara të Kosovës dhe ZPS-ja, në çfarëdo faze të hetimeve apo të procedurave gjyqësore. 

Dhomat e Specializuara dhe ZPS-ja mund t'i japin urdhër një gjykate në Kosovë t’u dorëzojnë 

çfarëdo lënde gjyqësore apo hetimi në procedim apo në kryerje e sipër që përfshihet në 

juridiksionin dhe mandatin e Dhomave të Specializuara ose të ZPS-së.26 

Të gjitha gjykatat dhe të gjithë prokurorët e Kosovës duhet të njoftojnë pa vonesë Dhomat e 

Specializuara dhe ZPS-në nëse janë në dijeni të ndonjë rasti procedurash penale që përfshihet në 

juridiksionin e Dhomave të Specializuara.27 

Personat, të cilët tashmë janë gjykuar për veprat penale nga gjykatat e Kosovës apo nga TPNJ, nuk 

mund të gjykohen edhe një herë nga Dhomat e Specializuara për veprat e njëjta penale. Por, nëse 

personi i cili ka kryer krime lufte apo krime kundër njerëzimit, i cili është gjykuar për krime brenda 

një kohe dhe/apo vendi të caktuar, i njëjti mund të gjykohet nëse ka bërë krime që dallojnë nga 

rasti i mëhershëm, i cili tashmë është i gjykuar.  

Po ashtu, personat të cilët do të gjykohen nga Dhomat e Specializuara nuk mund të gjykohen në 

asnjë gjykatë tjetër për vepra të cilat ai/ajo është gjykuar tashmë nga Dhomat e Specializuara. 

Për nga organizimi, Dhomat e Specializuara përbëhen nga Dhomat dhe Zyra Administrative. 

Dhomat përfshijnë të gjitha nivelet: Dhomën e Gjykatës Themelore, Dhomën e Gjykatës së Apelit, 

Dhomën e Gjykatës Supreme si dhe Dhomën e Gjykatës Kushtetuese. Gjyqtarët në këto Dhoma 

janë ndërkombëtarë, e të cilët përzgjidhen nga Paneli i Pavarur Përzgjedhës dhe më pas 

rekomandohen për emërim tek Shefi i Misionit të BE-së për Siguri të Përbashkët dhe Mbrojtje 

                                                           
25 Ibid. 
26 https://www.scp-ks.org/sites/default/files/public/content/ksc_spo_al_online.pdf 
27 Ibid.  

https://www.scp-ks.org/sites/default/files/public/content/ksc_spo_al_online.pdf

(‘Autoritet Emërues’)28. Kryetarja e parë e Dhomave të Specializuara është gjykatësja Ekaterina 

Trendafilova. 

  

Zyra Administrative, brenda strukturës së saj, përfshin zyrën e mbrojtjes, zyrën për pjesëmarrjen 

e viktimave, zyrën për mbrojtjen dhe mbështetjen e dëshmitarëve, njësinë e menaxhimit të 

paraburgimit, dhe një zyrë të Ombudspersonit.29  

 

Krahas Dhomave dhe Zyrës Administrative, është edhe Zyra e Prokurorit të Specializuar (ZPS), e 

cila trashëgoi mandatin dhe personelin e Task Forcës Hetimore Speciale (TFHS). Kjo paraqet një 

zyrë prokurorie të pavarur dhe kompetente për hetimin dhe ndjekjen penale të krimeve brenda 

juridiksionit të Dhomave të Specializuara.30 Prokurori i parë i ZPS-së ishte David Schwendiman, 

i cili qëndroi në detyrë deri në vitin 2018. Pas tij, u emërua Prokurori amerikan Jack Smith, i cili 

ende vazhdon të jetë në krye të kësaj detyre.  

 

 

Në përputhje me legjislacionin në fuqi, me shumicë absolute të gjykatësve të Dhomave të 

Specializuara, është miratuar rregullorja e procedurës dhe provave. Kjo rregullore fillimisht është 

miratuar në vitin 2017 në version të mëhershëm, ndërsa versioni i fundit pas ndryshimeve që i janë 

bërë është ai i datës 2 qershor 2020. Ky version përfshin rregulloren e procedurës dhe të provave 

për Dhomat e Specializuara si dhe rregulloren e punës të Dhomës së Specializuar të Gjykatës 

Kushtetuese.31 Përveç kësaj rregulloreje, ekzistojnë edhe rregullore të tjera si urdhëresa, udhëzime, 

dhe Kodi i Etikës Profesionale.  

 

Dilemat rreth mandatit kohor 

 

Lidhur me qartësinë e përfundimit të mandatit kohor të Dhomave të Specializuara dhe ZPS-së 

është e rëndësishme të potencohet se ish-Presidenti i Kosovës Hashim Thaçi me datën 24 gusht 

2020 i propozoi Kuvendit të Kosovës dy amendamente kushtetuese, amendamenti 26 dhe 

amendamenti 27. Amendamenti 26 parashihte që paragrafi 13 i nenit 162 i Kushtetutës të fshihet 

dhe të riformulohet me tekstin “Mandati i Dhomave të Specializuara dhe Zyrës së Prokurorit të 

Specializuar do të zgjas deri kur njoftimi i përfundimit të mandatit të bëhet nga Këshilli i Bashkimit 

Evropian, në konsultim me Qeverinë e Republikës së Kosovës”. Si dhe amendamenti 27 parashihte 

që paragrafi 14 i nenit 162 të fshihet në tërësi. 

 

                                                           
28 Ligji Nr. 05/L-053 për Dhomat e Specializuara dhe Zyrën e Prokurorit të Specializuar, 2015 organizimi i Dhomave 

të Specializuara dhe i Zyrës së Prokurorisë së Specializuar, neni 28. 

https://gzk.rks-gov.net/actdocumentdetail.aspx?actid=11036 
29 Ibid, neni 24, p.1 (a,b)  
30 Ibid. Neni 24, p.2.  
31 Dhomat e Specializuara të Kosovës, Rregullorja e procedurës dhe e provave para Dhomave të Specializuara të 

Kosovës dhe Rregullorja e punës për Dhomën e Specializuar të gjykatës kushtetuese, 2020  

https://www.scp-ks.org/sites/default/files/public/content/documents/ksc-bd-03-rev3-sqi-

rulesofprocedureandevidence.pdf  

https://gzk.rks-gov.net/ActDocumentDetail.aspx?ActID=11036
https://www.scp-ks.org/sites/default/files/public/content/documents/ksc-bd-03-rev3-sqi-rulesofprocedureandevidence.pdf
https://www.scp-ks.org/sites/default/files/public/content/documents/ksc-bd-03-rev3-sqi-rulesofprocedureandevidence.pdf

Paragrafi 13 i nenit 162 thotë: “Mandati i Dhomave të Specializuara dhe Zyrës së Prokurorit të 

Specializuar do të zgjasë për një periudhë pesëvjeçare (5), përveç nëse njoftimi i përfundimi të 

mandatit në pajtim me Ligjin Nr. 04/L-274 bëhet më herët. 

 

Paragrafi 14 i nenit 162 thotë: “Në mungesë të njoftimit për përfundim të mandatit sipas paragrafit 

1232, mandati i Dhomave të Specializuara dhe i Zyrës së Prokurorit të Specializuar do të vazhdojë 

deri kur njoftimi i përfundimit të bëhet në përputhje me Ligjin Nr. 04/L-274 dhe në konsultim me 

Qeverinë. 

 

Më 18 shtator 2020, Kryetarja e Kuvendit, Vjosa Osmani Sadriu këtë propozim për amendamentim 

të Kushtetutës të Presidentit Thaçi e ka përcjellë tek Dhoma e Specializuar e Gjykatës Kushtetuese 

për të parë nëse ndonjëri prej amendamenteve i zbeh të drejtat dhe liritë themelore të përcaktuara 

në Kapitullin II të Kushtetutës.  

 

Lidhur me këto propozime për amendamentim të Kushtetutës dhe pyetjes së kryetares së Kuvendit 

nëse këto amendamente i zbehin të drejtat dhe liritë themelore, me kërkesë nga Dhoma e 

Specializuar e Gjykatës Kushtetuese, i kanë shprehur opinionet e veta: ish-Presidenti i Kosovës - 

Hashim Thaçi, Jack Smith prej ZPS, Avokati i Popullit të Dhomave të Specializuara - Pietro Spera, 

Përfaqësuesi i Lartë i BE-së për Polikë të Jashtme dhe të Sigurisë - Josep Borrell Fontelles, si dhe 

Shefi i Misionit të EULEX-it - Lars-Gunnar Wigemark. 

 

Pas pranimit të opinioneve nga institucionet e lartë përmendura, Dhomat e Specializuara të 

Gjykatës Kushtetuese morën Aktgjykimin33 mbi Referimin e amendamenteve të propozuara të 

Kushtetutës së Kosovës, ku erdhën në përfundim se referimi i kryetares së Kuvendit është bërë në 

bazë të Kushtetutës dhe se kjo gjykatë është kompetente për interpretimet të cilat lidhen me 

Dhomat e Specializuara dhe ZPS-së. Kjo gjykatë konstatoi se mandati i bartur i Shkëmbimit të 

Letrave të vitit 2014 vazhdon deri kur Këshilli i BE-së të njoftojë Kosovën për përfundimin e 

mandatit. Po ashtu, Dhoma thekson se Presidenti i Kosovë i ka propozuar amendamentet në një 

kohë që Këshilli nuk ka dhënë asnjë njoftim për përfundimin e mandatit në pajtim me Shkëmbimin 

e Letrave të vitit 2014 dhe nenin 162 (13) dhe (14) të Kushtetutës.  

 

Lidhur me pikën ku Presidenti i Kosovës i referohet “paqartësisë” në nenin 162 (13) dhe (14), që 

mund të nënkuptonte se mandati i Dhomave të Specializuara dhe ZPS-së ishte i kufizuar për një 

periudhë pesëvjeçare e cila tashmë kishte përfunduar. Sidoqoftë, Dhoma nuk mund të gjejë një 

interpretim të tillë të mundshëm për këto dispozita. Sipas Dhomave, Neni 162 (13) dhe (14) 

përcaktohet se, në rast se nuk ka njoftim prej Këshillit për përfundimin e mandatit para përfundimit 

të periudhës fillestare pesëvjeçare, mandati vazhdon pas periudhës fillestare pesëvjeçare deri kur 

Këshilli të njoftojë Kosovën për përfundimin e mandatit. Rrjedhimisht, mandati i Dhomave të 

Specializuara dhe ZPS-së ka vazhduar dhe do të vazhdojë deri në njoftimin prej Këshillit për 

përfundimin e mandatit sipas nenit 162 (14). 

                                                           
32 Këtu është bërë një gabim teknik, është dashur të jetë paragrafi 13, këtë gabim teknik e ka konstatuar edhe Dhoma 

e Specializuar e Gjykatës Kushtetuese në Aktgjykimin e datës 16 nëntor 2020, në rastin KSC-CC-2020-11. 
33 Aktgjykim i Dhomave të Specializuara të Gjykatës Kushtetuese i datës 26 nëntor 2020, në rastin KSC-CC-2020-

11. 

Dhe, si përfundim, ky aktgjykim konstatoi se aprovimi i amendamenteve të propozuara nga 

Presidenti Hashim Thaçi do të pakësonte të drejtat dhe liritë themelore të personave të përfshirë 

në proceset gjyqësore.  

 

Përveç kësaj, Kosova e ka për obligim edhe mbajtjen e konsultimeve me Këshillin, të cilat janë të 

shprehura në Shkëmbimin e Letrave të vitit 2014, që është një kriter relevant në procesin legjislativ 

të Kosovës. 

 

Dhoma e Specializuar e Gjykatës Kushtetuese është autoriteti përfundimtar për interpretimin e 

Kushtetutës në lidhje me Dhomat e Specializuara dhe Zyrën e Prokurorit të Specializuar.  

 

Aktakuzat e para të ngritura para Dhomave të Specializuara 

 

Deri më tani, para Dhomave të Specializuara janë ngritur katër aktakuza. Tre prej tyre janë 

aktakuza të ngritura për krime lufte dhe krime kundër njerëzimit. Këto të fundit përfshijnë rastin 

Prokurori kundër Salih Mustafës, aktakuza e të cilit është bërë publike më 28 shtator 2020; rastin 

Prokurori kundër Hashim Thaçit dhe të tjerëve, aktakuza e së cilëve është bërë publike më 5 nëntor 

2020; si dhe rastin Prokurori kundër Pjetër Shalës, aktakuza e së cilit u bë publike më 15 prill 

2021.  

Përveç këtyre aktakuzave për krime lufte dhe krime kundër njerëzimit, është ngritur një aktakuzë 

për pengimin e administrimit të drejtësisë ndaj Hysni Gucatit dhe Nasim Haradinaj dhe kjo 

aktakuzë është bërë publike më 14 dhjetor 2020. 

Fondi për të Drejtën Humanitare Kosovë (FDHK), në kuadër të projektit ‘Monitorimi i punës dhe 

seancave gjyqësore të Dhomave të Specializuara të Kosovës dhe Zyrës së Prokurorit të 

Specializuar dhe Përfshirja e Rinisë në Sektorin e Drejtësisë’, e monitoron punën dhe seancat 

gjyqësore pranë këtij institucioni. Gjatë muajve në vazhdim, FDHK do të publikojë letra 

informuese dhe analiza të tjera, të cilat do t’i shërbejnë publikut të gjerë për të qenë më të informuar 

mbi rrjedhën dhe ecurinë e çështjeve gjyqësore.  

 

 

 

 

Projekti ‘Monitorimi i punës dhe seancave gjyqësore të Dhomave të Specializuara të Kosovës dhe 

Zyrës së Prokurorit të Specializuar dhe Përfshirja e Rinisë në Sektorin e Drejtësisë’ përkrahet 

financiarisht nga Zyra Federale për Punë të Jashtme e Gjermanisë përmes Ambasadës Gjermane 

në Prishtinë. 

Përmbajtja e këtij publikimi është përgjegjësi ekskluzive e Fondit për të Drejtën Humanitare 

Kosovë dhe ai nuk pasqyron pikëpamjet e Ambasadës Gjermane në Prishtinë.  


